
1 Samandrag 
Kommunen ønsker å gjere Åheimsområdet til eit attraktivt turistknutepunkt og vurderer området ved Thue-
krysset til å ha stort potensial i denne samanhengen. Området skal bli den stoppestaden turistar vel på veg 
nord eller sør på fylkesveg 61 eller på veg til eller frå Stadlandet og Selje. 

Vanylven kommune er opptatt av å legge til rette for næringsverksemd for å få vekst og opptatt av å kome 
seg i posisjon med tanke på turistutvikling knytt til Stad skipstunnel. Kommunen ønsker av denne grunn å 
detaljregulere området før rullering av kommuneplanens arealdel. Kommunen ønsker å fråvike dei overordna 
føringane lagt i kommuneplanen som avseter dette området til landbruksformål og i staden opne for 
næringsverksemd og turistrelatert næring. Planen medfører at ca. 5 daa dyrka mark blir omdisponert til 
utbyggingsføremål.    
 
Hausten 2021 var eit planforslag klart for offentleg ettersyn lagt fram for formannskapet. I forslaget var det ei 
reindyrka løysing for lastebilparkering ved krysset og eit utbyggingsføremål tiltenkt turisme/visningssenter 
samt rasteplass plassert tett ved elva. Gang- og sykkelvegen var også lagt inn i dette planforslaget då 
fremtida til den tilgrensande planen for gang- og sykkelvegen på dåverande tidspunkt var uviss. Gang- og 
sykkelvegen er nå tatt ut av planen for turistknutepunkt Vanylven. Gang- og sykkelveg vises i tilgrensande 
plan (plan-ID: 201801). 
 
Undervegs i planarbeidet er bedehuset seld til Berget Elektro som har kjøpt bygget for å etablere 
næringsverksemd knytt til elektro. Også dei er opptatt av den strategiske plasseringa.  
 
Reguleringsplanen legg nå til rette for å etablere «anna næring» på ca. halvparten av det området det var 
varsla oppstart av. Kommunen ønsker at mindre firma, slik som Berget Elektro og tilsvarande mindre 
bedrifter med servicerelatert verksemd kan etablere seg her saman med turistrelatert verksemd slik som 
Norsk Olivinsenter, eller andre tilbod/servicefunksjonar for turistar. På turistknutepunktet kan det etablerast 
bygg med kontor, næring, bevertning, utstilling, turistinformasjon, museum eller tilsvarande funksjonar med 
tilhøyrande opphaldsareal og sitjeplassar ute.   

2 Bakgrunn og planprosess 

2.1 Bakgrunn for planarbeidet 

Vanylven kommune ser den framtidige etableringa av Stad skipstunnel som ei moglegheit for å auke både 
turisme og busetnad i kommunen. Åheim ligg strategisk plassert i forhold til turisme både til sjøs og på land, 
og kommunen ønsker derfor å etablere eit turistknutepunkt som kan være attraktivt for turistar. Området ligg 
tett på Åheim sentrum der det også pågår reguleringsarbeid. Samla vil kommunen å legge til rette for  
utvikling av Åheim som ein opplagt stoppestad for turistar.   

2.2 Kva er ei detaljregulering 

Reguleringsplanen er utarbeidd som ei detaljregulering etter plan- og bygningslova (pbl.) §12-3. Den 
formelle planhandsaming skjer i samsvar med pbl. §§ 12-10.  

Ei detaljregulering er eit detaljert plankart med føresegner og planomtale. Detaljregulering skal følge opp og 
konkretisere overordna arealdisponering i kommuneplanen sin arealdel, kommunedelplan eller 
områderegulering. Føremålet med ei detaljregulering er difor å fastsetje meir i detalj korleis arealet innanfor 
planområdet skal utnyttast eller vernast. Detaljreguleringa er også i mange høve nødvendig rettsgrunnlag for 
gjennomføring av tiltak og utbygging, blant anna ved eventuell oreigning (ekspropriasjon) av grunn.  

Reguleringsplanen skal syne tiltaket og bruk av dei areal som blir nytta.  

Planforslaget for Turistknutepunkt Vanylven består av følgande dokument: 

Dokumentnummer 
 

Tittel Ansvarleg  Dato  

Dokument 01 Planomtale (dette dokumentet) 
 

Norconsult AS 2022-03-22 

Dokument 02 Føresegner 
 

Norconsult AS 2022-03-22 

Dokument 03 Plankart  
 

Norconsult AS 2022-03-22 

Dokument 04 ROS-analyse 
 

Norconsult AS 2021-10-13 

Vedlegg 1 Geotekniske grunnundersøkelser Åheim - 
Åheim sentrum og Tue-krysset. Datarapport. 
Dokumentnummer: 52102823 RIG-R01 

Norconsult AS 2021-06-25 

Vedlegg 2 
 

Vurdering av områdestabilitet for Åheim sentrum 
og Tue-krysset i Vanylven Kommune. 
Dokumentnummer: RIG01-N01. 

Norconsult AS 2021-10-04 

Vedlegg 3 Stormflo- og bølgeanalyse ved Åheim og Tue-
krysset. Dokumentnummer: Havn-01.  

Norconsult AS 2021-06-22 

Vedlegg 4 Flomvurdering Åheim. Dokumentnummer: NO-
HYD-01. 

Norconsult AS 2021-08-18 

Vedlegg 5 Støyutredning, reguleringsplan Tuekrysset.  
Dokumentnummer: AKU-R01 

Norconsult AS 2021-10-06 

Vedlegg 6  Vurdering av inngrep i dyrka jord.  Vanylven 
kommune 

2021-08-20 

2.3 Varsel om igangsett regulering og vurdering av krav til konsekvensutgreiing 

Kommunestyret i Vanylven kommune vedtok i 
sak 86/20, i medhald av plan- og bygningslova § 
12-3 og §12-8 at det vert starta opp 
detaljreguleringsarbeid for Thue-krysset. 
Kommunen varsla om igangsett regulering 
gjennom brev, avisannonse og oppslag på 
heimesida si i april 2021. 
 
Planområdet ved varsel om oppstart kan ein sjå 
av figuren til høgre.    
 
Høyringsfrist vart sett til 7. mai 2021. Det kom inn 
i alt 4 merknader ved varsel om oppstart. 
Merknadene er oppsummert og kommentert 
bakarst i dette dokumentet og følger i si heilheit 
saka ved politisk handsaming. 
 
  

Figur 1:Planavgrensing ved varsel om oppstart 

 
Føremålet med planarbeidet var ved varsling om oppstart skildra slik:  
 

«Føremålet med planarbeidet er å få formelt plangrunnlag for å utvikle eit nærings- og 
serviceområde på om lag 10 daa av eigedom 71/5 nordvest for vegkryss fv.620/fv.61. Med nærings- 
og serviceområde meinast knute- og kvilepunkt for turistar, med etablering av vegkro/kiosk, 
rasteplass med leikeområde, toalett og oppstillingsplassar for bubilar med moglegheit for tømming 
samt ladestasjon for el-bilar og liknande funksjonar». 

 
I løpet av prosessen med planarbeidet har kommunen spesifisert at ein under «liknande funksjonar» ønska å 
få vurdert moglegheita for å etablere:  

• utleigehytter  

• visningssenter for Stad skipstunnel  

• nytt museumsbygg for Olivin si utstilling  

• oppstillingsplass/parkering for lastebilar  
• næringsbebyggelse 

 
I samband med varsel om oppstart har kommunen med bakgrunn i Forskrift om konsekvensutgreiing vurdert 
at tiltaket ikkje utløyser krav om eiga konsekvensutgreiing etter forskrifta (§6b, §8a, §10 a, b, d og h), men at 
einskilde tema som t.d. landbruket må omtalast meir utfyllande i planomtalen for å gi tilstrekkeleg 
opplysningar til å kunne ta ei avgjerd.  

3 Planstatus og rammevilkår 

3.1 Nasjonale rammer og føringar 

• Lov om planlegging og byggesaksbehandling (Plan- og bygningslova), LOV-2008-06-27-71.  
• Nasjonale forventninger til regional og kommunal planlegging 2019–2023 
• Lov om forvaltning av naturens mangfold (Naturmangfoldsloven). LOV-2009-06-19-100. 
• Statlige planretningslinjer for klima- og energiplanlegging og klimatilpasning, FOR-2018-09-28-

1469 
• Forskrift om konsekvensutredninger, FOR-2017-06-21-854 
• Nasjonal jordvernstrategi, Prop. 127 S (2014–2015) 
• Miljøverndepartementets retningslinje for behandling av støy i arealplanlegging, T1442 
• Samfunnstryggleik i kommunen si arealplanlegging - Metode for risiko- og sårbarheitsanalyse i 

planlegginga. Veileder DSB, 2017.  

Plan og bygningslova samt Nasjonale forventningar legg rammer og føringar for korleis ein planprosess skal 
gå føre seg og med kva mål. Dei statlege planretningslinjer skal saman med sektorlover, forskrifter og 
rettleiarar brukast til å utforme planforslag i tråd med nasjonale rammer og føringar.   

3.2 Regionale rammer og føringar 

• Fylkesplan for berekraftfylket Møre og Romsdal 2021-2024 
• Regional planstrategi Møre og Romsdal 2020-2024 
• Fylkesstrategi for samferdsel 2021-2024 med kunnskapsgrunnlag 
• Landbruksmeldinga for Møre og Romsdal 2017-2021 

Fylkesplanen er den overordna planen for samfunnsutvikling i Møre og Romsdal. Planen skal gi 
fylkeskommunen, kommunale og regionale styresmakter, næringsliv, institusjonar og organisasjonar i fylket 
eit prioriterings- og avgjerdsgrunnlag. Planen skal også bidra til godt samarbeid og samhandling i fylket.  

Møre og Romsdal har sett seg fire langsiktige utviklingsmål:  
1. Møre og Romsdal skal vere eit føregangsfylke på samarbeid 
2. Møre og Romsdal skal bli miljøfylke nr. 1 
3. Møre og Romsdal skal vere eit attraktivt og mangfaldig fylke der folk vel å bu 
4. Møre og Romsdal skal ha eit internasjonalt leiande næringsliv og ein innovativ offentleg sektor 

Eit av måla under hovudmål 4. er at Møre og Romsdal skal «skape fleire og betre nyetableringar og løfte 
fram bedrifter med potensial for vekst og internasjonalisering». Vanylven kommune ønsker å oppnå 
nyetableringar og vekst med etablering av eit turistknutepunkt ved Åheimselva. Knutepunktet ligg strategisk 
godt til i forhold til turisme langs kysten både på land og på sjøen.    

Fylkestinget vedtok ved handsaminga av landbruksmeldinga for Møre og Romsdal 2017-  
2021 at den årlege omdisponeringa av dyrka jord i fylket ikkje skal overstige 200 dekar i 2021. Difor har det i 
planarbeidetvore jobba mykje med å finne løysingar som avgrensar inngrep i dyrka mark.  

 

3.3 Kommunale planar og føringar 

Kommunal planstrategi og kommuneplanen sin samfunnsdel er dei mest sentrale dokumenta som skildrar 
kommunen sine målsetjingar og satsingsområde. Vidare konkretiserer arealdelen til kommuneplanen korleis 

måla skal nåast gjennom konkret arealdisponering. Arealdelen skal vise kommunen sine planar for utvikling i 
konkrete område. I Vanylven kommune er desse dokumenta utdaterte og modne for rullering. 

Vanylven kommune jobbar for tida med ein ny samfunnsdel. Planprogrammet for arbeidet var vedtatt i 
kommunestyret, sak 12/2019, og senere revidert i november 2020. I eksisterande samfunnsdel «Vanylven 
kommune mot år 2020» har kommunen lagt vekk på blant anna ei satsing på auka turisme og næringsliv. 
Denne satsinga vil bli enda tydeligare i den nye samfunnsdelen som er forventa ferdig i løpet av 2022. Også 
eksisterande arealdel er fleire år gammal (vedtatt 27.03.2014 sak 23/2014) og kommunen ønske å rullere 
den så snart ny samfunnsplan er vedtatt. I den vil satsinga på både næring og turisme bli konkretisert. 

Kommuneplanen sin arealdel 

I eksisterande arealdel frå 2014 er det aktuelle området sett av til LNF med omsynssone landbruk. 

Figur 2: Utsnitt frå kommuneplanens arealdel. 

Eksisterande reguleringsplanar 

Det er ingen detaljreguleringar i området. 

Reguleringsplanar under arbeid 

Vanylven kommune jobbar med ein reguleringsplan for gang- og sykkelveg langs fylkesvegane i området 
(Åheim gang- og sykkelveg. Plan-ID: 201801) samt med ein detaljreguleringsplan for Åheim sentrum (Plan- 
ID: 201802). Alle tre planane er sett i samanheng og tilpassa kvarandre slik at overgangen er saumlaus. 

4 Eksisterande forhold 

4.1 Lokalisering og arealbruk 

Planområdet ligg like sør for Åheimselva og Åheim sentrum i Vanylven kommune. Åheimselva avgrensar 
Åheim sentrum mot sør og munnar ut i Vanylvsfjorden frå søraust. Planområdet består stort sett av 
beitemark langs fv. 61 og fv. 620. Nord i planområdet ligg eit bustadhus. Sør i planområdet, tett på krysset, 
ligg eit bedehus som pr. september 2021 ligg ute for sal.  
 
Fv. 61 går sørover mot Maurstad der ein enten kan ta vestover til Måløy eller austover til Nordfjord. Fv. 620 
går mot Stadtlandet og Selje. Vanylven kommune ønskjer at området skal bli eit knutepunkt for trafikken 
mellom Selje, Nordfjord og Ålesund.  
 

 
Figur 3: Flyfoto over område. Kjelde: Norgeskart.no. 

 

 

Figur 4: Bilete av krysset mellom fv. 61 og fv. 620 (Thue-krysset). Kjelde: Google-streetview. 

4.2 Trafikk 

Fv. 61 har ein årsdøgntrafikk (ÅDT) på 1130 køyretøy, medan fv. 620 har ÅDT 700. På fv. 61 er det 
fartsgrense 60 km/t ved Thue-krysset og 40 km/t over Åheimbrua. Fv. 620 har fartsgrense 60 km/t.  

Det er ikkje løysingar for mjuke trafikantar innanfor planområdet. Over Åheimsbrua vert det eine køyrefeltet 
nytta til gangveg og brua er derfor lysregulert (sjå Figur 5). Sør for brua er det ei avkøyrsle til ein privat 
bustadeigedom som har avkøyrsel rett til fylkesvegen. Brurekkverket vert avslutta i avkøyrsla, noko som gjer 
at siktforholda ikkje er optimale (sjå Figur 5).  

Det er i Statens vegvesen si database Vegkart registrert to politirapporterte trafikkulykker i perioden 2011-
2020 (10 år)", ref. NVDB/vegkart.no. Den eine var eit einsleg køyretøy som køyrde utfor i samband med 
avsvinging og den andre var med fotgjengarar over Åheimsbrua.   

 

Figur 5: Bildet viser trafikksituasjonen på sørsiden av Åheimsbrua. Kilde: googlemaps. 

 

4.3 Born og unge  

Planområdet er del av skuleveg samt transportrute til/frå fritidsaktivitetar. Det er ikkje tilrettelagt for leik i 
området i dag.   

 

4.4 Landskapsbilete   

Området er flatt og ope langs elva og ut mot Stadhavet i vest. Bygningane i området er sentrert mot elva 
som svingar seg roleg ut mot havet (sjå Figur 6).  

Åheim sentrum er etablert langs motsett sida av elva (sjå Figur 12). Det er tydlege elvebankar langs elva, 
særleg på sørsida der det ikkje har vore utfylling.    

Det er landbruksjord og eldre gardstun på sørsida av elva.  

. 

 

Figur 6: Utsikt ut over området, sett frå Holen. Foto: Vanylven kommune.   

 

Figur 7: Eksisterande bustadhus innanfor planområdet. Foto: Vanylven kommune.   

Figur 8: Tunet sørvest for bedehuset (vest for fv. 620). Dyrka mark mellom fv. 620 og Åheimselva i framgrunnen.   

 

Figur 9: Utsikt ut over området der det er planlagt lastebilparkering og turistknutepunkt frå baksida av tunet vest for 
planområdet. Bedehuset til høgre i biletet). Foto: Vanylven kommune. 

4.5 Naturressursar 

Vanylven er den sjuande største jordbrukskommunen i fylket i antal gardsbruk. I 2017 var det 101 gardsbruk 
i drift i Vanylven (206 bruk i år 2000) med gjennomsnittleg dyrka areal på 226 dekar. (114 dekar i år 2000). 

Planområdet utgjer fulldyrka jord, sett av til LNF i arealdelen i kommuneplanen, i tillegg til at det er omfatta 
av omsynssone landbruk (sjå Figur 2).  

Området er ein del av eit større samanhengande område (ca. 31 daa) som er lett å dyrke og av høg kvalitet 
(sjå Figur 10). Det er datalaget AR5 som vises i kartutsnittet. Dette er eit heildekkande, nasjonalt kart som 
skildrar arealressursane ut frå produksjonsgrunnlaget for jord- og skogbruk. Kartet er både ei forenkling og ei 
vidareutvikling av digitalt markslagskart (DMK). I AR5 blir areala klassifisert etter eigenskapane arealtype, 
treslag, skogsbonitet og grunnforhold.  

 

Figur 10: Figuren viser at det aktuelle området er registrert (i datasettet AR5) som fulldyrka jord (kilde: Kilden, Nibio.no). 

Det føreligg ikkje opplysningar om jordsmonnet hos Nibio då det ikkje er utført offisiell jordsmonnkartlegging i 
kommunen.   

Landbrukskontoret i Vanylven kommune har 
gjort ei prøvestikking i området 19.08.21 og 
fann då at jordlaget er på ca. 30 cm i 
området. Jorda er moldblanda sandjord som 
er sjølvdrenerande, med god bereevne. 
 
Kommunen vurderer at området er gamal 
eng med god vekst av ulike grasartar. Dei 
skildrar vidare at det vert beita vår og haust, 
og slått til fôr to gonger per år. Fordi mykje av 
arealet er flatt kan det ta litt tid før vatnet 
trekk ned ved mykje nedbør. Noko av arealet 
er utsett for overfløyming. 

 
Figur 11: Prøviestikking utført av Vanylven kommune 19.08.21. 

 

Området ligg på elve- og bekkeavsetting noko som ofte gir gode dyrkingsbetingelsar. På historiske bilete (sjå 
Figur 12) fra 1965 ser ein at det har vore jordbruksareal i området over lang tid.  

I Håndbok V712 Konsekvensanalyser,  Statens vegvesen har fulldyrka jord vanlegvis «stor verdi» i 
verdisetting etter metoden i handboka. Dette samsvarar med den verdiklasse som området er gitt basert på 
AR5 i Kilden til nibio.no (sjå Figur 13).   

Verdien av området er ytterleg skildra av Vanylven kommune i vedlegg 6 Vurdering av dyrka jord.  

Figur 12: Flyfoto frå 1965. Kjelde: Norgeibilder.no. 

 

Figur 13: Verdisetting etter eigenskaper frå AR5 og DMK. Kjelde: Kilden, Nibio.no. 

Figur 14: Bilete av det aktuelle området for næringsbebyggelse, Norconsult 21.04.21. 

 

Figur 15: Bilete frå Googlemaps tatt på fv. 620 rett før Thue-krysset. Den vestlegaste delen av det samanhengande 
jordet på ca. 31 daa ligg til venstre for vegen.  

4.6 Naturmangfald 

Det er ingen registreringar av verdifull natur eller arter inne på sjølve planområdet, men Åheimselva er eit 
verdifullt habitat for mange artar. Det er to viktige naturtypar i knytt til Åheimselva og kantsona; 
bløtbunnsområde i strandsona registrert i 2019 med verdi viktig, samt brakkvannspollar registrert i 2002 også 
med verdi viktig. Elva har stor arts- og samfunnsdiversitet, både med tanke på bakre fuktengtypar og 
volltypar, men også på grunn av eit svært rikt fugleliv (både hekkande, rastande og overvintrande artar). Det 
er i tilknytning til elva blant anna registrert oter (2017) og den kritisk trua åkerrikse (2003). Åheimselva er 
laks- og sjøørretførande med svært god tilstand. 

 

Figur 16: Utsnitt frå Naturbasen som viser registrerte naturtyper i tilknyting tilÅheimselva (hhv. brakkvannspollar og 
bløtbunnsområde i strandsonen). 

Det er registrert framande uønska arter som rynkerose og parkslirekne rundt elvebreidd og langs vegane.   

4.7 Friluftsliv og turisme 

Området langs elvebreidda er attraktivt for fritidsfiske, men planområdet er ikkje nytta særskilt til 
friluftsaktivitetar.  

Det er i dag avgrensa med turisme i tilknyting til Åheim, men kommunen vurderer potensialet til stort. På 
Åheim ligg Norsk Olivinsenter (sør for Åheimselva) samt St. Jetmunds kyrkja (vest for Åheim sentrum) som 
begge har potensial for høgare besøkstal.   

 

4.8 Kulturminne  

Møre og Romsdal fylkeskommune har utført kulturminneundersøkingar med sjakting i området 
seinsommaren 2021 (sjå bilde under). Det vart gjort eit funn som er nærare omtala i kap. 7.8.  

 

Figur 17: Sjakting på dyrka mark i planområdet seinsommaren 2021. Foto: Vanylven kommune.  

4.9 Naturfarer 

Grunnforhold 

NGU sitt lausmassekart viser at området er ei elveavsetting (sjå figur under). Området er ligg under marin 
grense, noko som indikerer moglegheit for at lausmassene kan bestå av marin leire, eventuelt sensitiv eller 
kvikk leire med sprøbruddeigenskapar. Lausmassekartet til NGU gir kun ein indikasjon på kva eit øvre lag i 
jordprofilet består av. For å få ytterlegare kjennskap til grunnen sine eigenskapar er det nødvendig med 
geotekniske grunnundersøkingar. 

Figur 18: Løsmassekart. Kjelde: NGU. 

Det er utført geotekniske undersøkingar av planområdet våren 2021. Det er ikkje påvist kvikkleire/ 
sprøbruddmateriale i dei undersøkte posisjonane. Totalsonderingane indikerer generelt at grunnen består av 
ei mektig, lagdelt avsetjing av lausmasser. Det er bora mellom 20 til 43,5 meter i lausmasser utan å treffe på 
berg. 

Basert på ei samla vurdering av felt- og laboratorieundersøkingane kan ein sjå ei gjennomgåandelagdeling: 
- Laust til middels fast topplag med ei mektigheit på 4,0-5,0 meter. 
- Under topplaget aukar bormotstanden og det er registrert middels faste til faste masser med ei 

varierande mektigheit på 3,5-6,0 meter. 
- Under desse to laga er det faste masser. Prøvene frå eitt borepunkt viser at lausmassene består 

av sand og silt frå 8,0-11,0 meter. Fra 11,0 meter er det påvist leirig sandig silt med telegruppe 
T4 (meget telefarlig). 

- I ein annan posisjon er det boret i meget faste masser frå 18,5 meter og i ein tredje posisjon er 
det boret i meget faste masser frå ca. 21,8 meter. 

Flaum 

Området ligg i si heilheit innanfor aktsemdsone for flaum frå Åheimselva. Temaet er utgreia i to ulike 
rapportar utarbeidd av Norconsult våren 2021 (Flomvurdering Åheim, datert 27.05.21 samt Stormflo og 
bølgeanalyse, datert 22.06.21). Flaumfaren er ytterlegare omtala i ROS-analysen. 

Flaumberekninga for Åheimselva viser ved 200-årsflaum ein vannstand i planområdet på kote 1,7 nedstrøms 
brua på fv. 61, og inntil kote 2,0 oppstrøms. Ved 200-årsflaum med klimapåslag er det berekna ein 
vannstand i planområdet på ca. kote 2,3 nedstrøms brua, og inntil kote 2,6 oppstrøms. 

Det er berekna bølger i eit punkt vest for innløpet til Åheimselva. Resultats viser at bølgehøgda inne ved 
Thue-krysset er sterkt dempa, og signifikant bølgehøgde er estimert til Hs = 0,5 m. Ei slik bølghøgde vil ikkje 
vere til fare for liv og helse. 

Ei berekning av 200 års stormflo inkludert havnivåstigning viser at dimensjonerande vannstand iht. TEK 17 § 
7-2 er 2,77 m NN2000 for tryggleiksklasse F2. Denne verdien er høgare enn flaumvannstanden i 
Åheimselva, og er derfor dimensjonerande for området. 

Figur 19: Den blå skravuren i figuren viser 200 års stormflo i 2090. 

4.10 Støy 

Planområdet er noko støyutsett frå trafikk langs fylkesvegane som grensar til planen. Støyrapport er 
utarbeidd sjå omtale i kap. 7.10. og rapporten i si heilheit i vedlegg 05. 

Figur 20: Støy frå veg. Kjelde: Naturbasen til Miljødirektoratet. 

4.11 Teknisk infrastruktur 

Det er kommunal vassanlegg som ligg i området (PVC160mm SN8) og vasskum med hydrant (sjå figur 
under). Det går i tillegg ein lukka bekk gjennom området på lågaste del på marka. 

Figur 21: Kommunalt vassleidning. 

5 Vurderte men forkasta alternativ 

5.1 Funksjoner på området 

Det var innleiingsvis ein føresetnad at funksjonen til bedehuset skulle bevarast i reguleringsplanen. Difor er 
det i forslaga under vist offentleg/privat tenesteyting på denne tomta. Denne føresetnaden forsvann 
undervegs i prosessen. Det har vore vurdert ulike plasseringar av turistknutepunktet innanfor planområdet 
og dei ulike plasseringane har både fordeler og ulemper.  

Kommunen såg innleiingsvis på moglegheita for å ha camping og utleigehytter i området saman med andre 
turistrelaterte funksjonar, men vidare planlegging viste at det var vanskeleg å finne ei attraktiv og god 
plassering. Skal ein ha utleigehytter, campingplass og tilsvarande funksjonar bør desse trekkast vekk frå 
hovudvegen og vil då kome i konflikt med elva og/eller bustadhuset ved elva. Flaumsona medfører at bygg 
for overnatting må hevast betydeleg og/eller sikrast betydeleg mot flaum.  

 

Figur 22: Vurderte men forkasta utkast til funksjonsplassering innanfor planområdet. 

Undervegs i planarbeidet har kommunen konkluderte med at utleigehytter, camping og tilsvarande 
funksjonar bør plasserast i Åheim sentrum og ikkje ved Thue-krysset.   

Det er vidare vurderte at ladestasjon for elbil bør vere i umiddelbar nærleik til bensinstasjon og 
daglegvarebutikk på Åheim då dette vil dekke fleire tenester som er etterspurt i samband med lading. 

Lastebilparkering på området har òg vore vurdert. Ein slik kombinasjon av funksjonar medfører behov for å 
skilje områda så mykje som mogleg, og det vart difor laga eit forslag kor lastebilparkeringa låg so nær 
krysset som mogleg og turistfunksjonane låg so nær elva som mogleg. For å få til ei slik løysing ville det blitt 
naudsynt å innløyse eksisterande bustadhus ved elva, noko som har vist seg ikkje å vere ønskeleg.  

Figur 23: Skisse som viser plassering av funksjonar innanfor planområdet.  

5.2 Planforslag hausten 2021 

Hausten 2021 var eit planforslag klart for offentleg ettersyn lagt fram for formannskapet. I forslaget var det ei 
reindyrka løysing for lastebilparkering ved krysset og eit utbyggingsføremål tiltenkt turisme/visningssenter 
samt rasteplass plassert tett ved elva. Gang- og sykkelvegen var også lagt inn i dette planforslaget då 
fremtida til den tilgrensande planen for gang- og sykkelvegen på dåverande tidspunkt var uviss.  

Figur 24: Planforslag ved første behandling i formannskapet hausten 2021. 

  

Det var i arbeidet med planen vist illustrasjonar av eit bygg som skulle kunne nyttast som visningssenter for 
Stad skipstunnel. Reguleringsplanen set verken no eller då krav til at bygget skal utformast slik desse 
skissene viser, men er meint som inspirasjon. Detaljane for bygget blir avgjort i samband med byggesøknad. 

Det vart utarbeidd fleire visualiseringar for å illustrere korleis eit visningssenter kunne sjå ut. Bygget kan 
framleis vere aktuelt i nyaste løysing, men andre løysningar for bygg (for eksempel eit større bygg som vert 
delt med Berget Elektro) vil vere mogleg.   

Bygget som er skissert er ca. 700 m2 stort og inspirert av Stad skipstunnel med ein siktakse gjennom bygget 
som skal gi assosiasjonar til ein tunnel som opnar seg opp mot utsikta på andre sida av bygget. Bygget er 
utforma som ein sirkulær visningstunnel, der ein blir leia rundt til ny kunnskap og opplevingar. I midten av 
den sirkulære forma er det vist funksjonar som informasjon, toalett, museumsbutikk og kafé som vender seg 
mot utsikta mot sjøen. Der er det vist uteservering, som er knytt opp mot leikeareal.  

Figur 25: Illustrasjon som viser konseptet for bygget som er skissert.  

 

Figur 26: Illustrasjon av eit mogleg bygg for turistknutepunkt sett frå vest. Illustrasjon: Norconsult AS. 

Figur 27: Illustrasjon av eit mogleg bygg for turistknutepunkt sett frå aust mot vest. Illustrasjon: Norconsult AS. 

 

Figur 28: Illustrasjon av et mogleg bygg for turistknutepunkt sett frå aust mot vest. Illustrasjon: Norconsult AS. 

Kommunestyret vedtok i møte 13.12.2021 å sette reguleringsplan Turistknutepunkt Vanylven på vent medan 
ein ser på mogleg løysing for å utvikle området. Kommunestyret ønsket å setje ned ei nemnd som skulle 
vurdere området, der blant anna grunneigarane skulle ha moglegheit for å delta. Planforslaget som vert 
presentert i neste kapittel er eit resultat av dette samarbeidet kor både grunneigarar og Berget Elektro har 
delteke.   

6 Planforslag 

6.1 Hovudgrep 

Planforslaget er etter ein lang prosess endt med å bli svært enkelt. Vanylven kommune ønskjer at dette 
området skal innehalde funksjonar for turistar slik som bevertning, visningssenter, utstilling, toalett, dusj og 
tilsvarande.  

Berget Elektro som har kjøpt bedehuset skal få moglegheit til å byggje eit bygg med kontor/lager for sine i 
dag 10-12 ansatte. Norsk Olivinsenter har òg vist interesse for området, og eit kombinasjonsbygg kan vere 
aktuelt. Kommunen håper at fleire aktørar vil kome til etter kvart.  

Det er ønskjeleg med attraktive uteområde når det etablerast turistrelatert næring. Dette må etablerast 
innafor formålet avsett til BAN.   

 

Figur 29: Nytt planforslag mars 2022.  

Planforslaget er tilpassa planen for gang- og sykkelveg (eigen plan, plan-id: 201801) og Åheim sentrum 
(eigen plan, plan-id: 2018-02) som sikrar området trafikksikker kopling til Åheim for mjuke trafikantar.   

 

 



Turistknutepunkt Vanylven  Detaljreguleringsplan 

 
Planomtale 
Oppdragsnr.: 52102582   Dokumentnr.: 01   Versjon: 02 
  

2022-03-22  |  Side 29 av 35  

7 Verknader og konsekvensar av planforslaget 

7.1 Lokalisering og arealbruk 

Planen legg til rette for næring og turisme  og skal vere med på å gjere Åheim til den opplagte stoppestaden 
på reise frå nord til sør eller aust til vest.  

Eksisterande bygg (bedehuset) er regulert vekk gjennom planen. 

Landbruksaktivitet kan oppretthaldast på ein stor del av arealet (sjå vurderingar av verknader for landbruk i 
kap. 7.5 samt i vedlagt utgreiing om landbruksjord i vedlegg 6).  

 

7.2 Trafikk 

Det er god kapasitet på både fylkesvegar og i kryssområdet i dag og det er ikkje forventa at trafikken vil auke 
markant som eit resultat av denne utbygginga. Krysset mellom fv. 61 og fv. 620 har tilfredsstillande utforming 
og det er difor ikkje foreslått endra.  

Planforslaget vil ved realisering gje noko auka bruk av eksisterande avkøyrsle som ligg relativt nær krysset. 
Sikta i avkøyrsla er i samsvar med gjeldande krav og trafikkauka vert vurdert som akseptabel. 

Det er planlagt gang- og sykkelveg langs fv. 61 og fv. 620 (i tilstøtande reguleringsplan). Begge oppfyller 
krava i handbøkene til Statens vegvesen og vil bli vidareført og samordna med reguleringsplanen for Åheim 
sentrum. Desse tilboda for mjuke trafikantar vil auke trafikktryggleiken for denne trafikantgruppa og gjere det 
meir attraktivt å gå og sykle frå Thue til Åheim sentrum.  

Med gang- og sykkelveg på strekninga vil tilkomsten til busshaldeplassen på motsett side av fv. 61 bli sterkt 
forbetra. Det vil vere gode moglegheiter for skuleklassar og andre interesserte å kome til området med 
offentleg transport.   

 

7.3 Barn og unge 

Det er ikkje lagt til rette for leik og opphald for barn og unge i området. Når det etablerast turistretta næring 
skal det etablerast gode uteopphaldsareal med leikeareal for barn.  

 

7.4 Landskapsbilete  

Landskapet med si opne og flate karakter vil bli noko berørt av tiltaket. Utbyggingsformål er plassert helt inn 
til krysset for i minst mulig grad å komme i konflikt med landskapet rundt elva.  

7.5 Naturressursar 

Vanylven kommune har vurdert alternative område for turistdestinasjonsutvikling, men vurderer området ved 
Thue-krysset som det absolutt beste sidan krysset er eit opplagt knutepunkt for turisme mot vest. 

Kommunen vurderer også plasseringa i forhold til Åheim sentrum som svært god, med ein kort gåtur på 
gangveg over brua (under planlegging i de to nemnde tilgrensande planane) som naturleg og triveleg 
innfallsveg til sentrum. Plasseringa vil kunne styrke utviklinga av Åheim og legge til rette for friluftsaktivitetar i 
tilknyting til Åheimselva. 

Kommunen vurderer at eksisterande arealdel er gått ut på dato og at nye behov har oppstått som følgje av 
vedtaket om Stad skipstunnel. Arealdelen skal rullerast og ein vil i nye planar (både samfunnsdel og 
arealdel) sjå ei auka satsing på næringsliv og turisme. 

Det aktuelle området har stor verdi (sjå også skildring i kap. 4.5 samt vedlegg 6) og det er i planarbeidet 
forsøkt å avgrense området så mye som mogleg. Likevel vil ca. 5 daa av dyrka mark bli nytta til 
utbyggingsføremål. Konsekvensen av dette er at området vil gå tapt som landbruksjord. Det vil vere igjen ca. 
25 daa av eksisterande samanhengande landbruksområde som framleis kan slåast og beitast, men arealet 
mot aust vil få noko dårlegare arrondering. Kommunen har identifisert område som kan vere aktuelle for 
nydyrking, som kompensasjon. Dette vil kommunen jobbe vidare med i lag med bonden som driv området i 
dag. Samla sett vil verknadane av tiltaket vere negative med omsyn på tap av dyrka mark. 

7.6 Naturmangfald 

Reguleringsplanforslaget medfører ikkje inngrep i verdifull natur. 

Naturmangfaldlova §§ 8-12 

Naturmangfald er omtale i kap. 4.6. Det er ikkje registrert naturmangfald i planområdet og vurderingane her 
er knytt til om tiltaket påfører Åheimelva negative verkandar. 

Lova stiller krav om at grunngjeving og omfang av vurderingane etter §§ 8-12 i vedtaket må tilpassast 
omfanget av dokumentasjon og forholda i den einskilde sak. Det betyr at dess meir trua og verdifullt 
naturmangfald som vert råka, eller dess meir tiltaket vil påverke forvaltningsmåla for naturtyper, økosystem 
og artar, dess grundigare må saka dokumenterast og vurderast etter lova. Kravet til kunnskapsgrunnlaget 
skal stå i eit rimeleg høve til saka sin karakter og risiko for skade på naturmangfaldet. 

Naturmangfaldlova § 8 pålegg forvaltninga å innhente og leggje til grunn kunnskap om natur når ein tek 
avgjerder som råka naturmangfaldet. Offentlege avgjerder skal så langt det er rimeleg bygge på vitskapeleg 
kunnskap om artar sin bestandssituasjon, naturtypar si utbreiing og økologisk tilstand, samt effekt av 
påverknader. Kravet til kunnskapsgrunnlag vil som hovudregel vere oppfylt dersom vi tek i bruk kunnskap 
som allereie finst og som er tilgjengeleg. Kunnskapsgrunnlaget vert vurdert å vere godt i dette tilfellet. 

Det er i samband med utarbeiding av reguleringsplanen lagt til grunn at avbøtande tiltak vil bli iverksett slik at 
negativ påverknad av elva i samband med utbygging vert unngått. 

Ved vurdering av § 9 (føre-var-prinsippet) kan ein stille følgande spørsmål: Veit ein nok om landskap, 
økosystem, naturtypar og artar, og kva verknader det aktuelle tiltaket kan ha for desse? Er det sannsynleg at 
tiltaket vil medføre vesentleg (alvorleg eller irreversibel) skade på landskap, økosystem, naturtype og artar? 
Det er vurdert at ein har tilstrekkeleg kunnskap til å ta avgjerd om at tiltaket ikkje vil ha alvorleg eller 
irreversibel skade på naturmangfaldet. 

§ 10 omhandlar økosystemtilnærming og samla belastning. Ein påverknad av eit økosystem skal vurderast 
ut frå den samla belastning som økosystemet er eller vil bli utsett for. Det pågår reguleringsplanarbeid for 
Åheim sentrum samt for gang- og sykkelvegar langs fylkesvegane i området. Det er i desse planane føresett 
at det viktige naturmiljøet i Åheimselva ikkje skal påverkast negativt av utbyggingane. Den samla belastninga 
for økosystemet som Åheimselva utgjer er vurdert som akseptabel. 

Prinsippet i § 11 om at kostnadane ved miljøforringing skal dekkast av tiltakshavar, tilseier at tiltakshavar kan 
påleggast å dekke kostnadane med å skaffe meir kunnskap enn det som allereie finst frå før. Dette 
inkluderer skadereduserande tiltak for å unngå til dømes spreiing av forureining til elva og tiltak for å 
redusere risiko for spreiing av framande artar. 

§ 12 handlar om miljøforsvarlege teknikkar og driftsmetoder. For å unngå eller avgrense skade på 
naturmangfaldet skal ein ta utgangspunkt i slike driftsmetoder og slik teknikk og lokalisering som, ut frå ei 
samla vurdering av tidlegare, noverande og framtidig bruk av mangfaldet og økonomiske forhold, gir dei 
beste samfunnsmessige resultata. 

7.7 Friluftsliv og turisme 

Tiltaket vil bidra til å legge til rette for auka turisme og friluftsliv i tilknyting til Åheimselva. Saman med den 
framtidige reguleringsplanen for Åheim sentrum og for gang- og sykkelveg langs fylkesvegen vil denne 
planen vere med på å skape ein samanhengande aktivitet i og rundt Åheim sentrum. Å få fleire turistar til å 
oppleve livet langs Åheimselva er eit stort ønske frå Vanylven kommune. Kommunen ser også ei moglegheit 
for at planforslaget kan legge til rette for å flytte Norsk Olivinsenter til turistknutepunktet og vidareutvikle 
dette museum på ei meir sentral tomt nærmare sentrum. 

7.8 Kulturminne 

Kulturminneregistreringa utført av Møre og Romsdal fylkeskommune september 2021 resulterte i funn av to 
kokegroper. Desse vart utgravd av arkeolog slik at området ikkje lengre er bandlagt av automatisk freda 
kulturminne. Strukturane ligg inne i Askeladden som «ikkje freda». Utbygging i området vil dermed ikkje vere 
i konflikt med kulturminne. 

Fagrapporten blir skriven vinterhalvåret 2021-22 når arkeologane er ferdige med feltsesongen, og vil ligge 
ved saka når den skal handsamast politisk for vedtak. 

. 

Figur 30: Funn av kokegrop som ble funnet og gravet ut i samband med kulturminneundersøkelser september 2021. 

Dersom ein likevel under arbeid kjem over noko som kan vere automatisk freda kulturminne, pliktar ein å 
stoppe arbeidet og kontakte kulturminneavdelinga i fylkeskommunen for avklaring, jamfør kulturminnelova § 
8, andre ledd. 

Planforslaget legg til rette for å bygge ein formidlingsarena for kultur og historie og kan såleis vere med på å 
styrke formidling av temaet. 

7.9 Naturfarer 

Naturfarer er nærare vurdert i ROS-analysa som utgjer plandokument 04. ROS-analysa er utarbeidd for ei 
større utbygging enn det planforslaget no legg til rette for. Under vert dei mest sentrale forholda kort 
oppsummert. 

Grunnforhold 

Tryggleik for områdeskred er vurdert å vere tilfredsstillande etter NVE sin rettleiar Nr. 1/2019 Sikkerhet mot 
kvikkleireskred, og det er ikkje behov for ytterlegare vurderingar ifølge NVE sine retningslinjer. 

Utførte grunnundersøkingar er gjort på eit overordna nivå, og supplerande undersøkingar må påreknast for 
tiltak innanfor reguleringsområdet, til dømes for fundamentering av bygg. Ansvarsområde for geoteknikk må 
også dekkes der det er behov for dette. 

Flaum 

For å unngå overfløyming av området (sjå omtale i kap. 4.9) må terrenget hevast til minimum +2,8 meter 
over havet (NN2000), og terrenget må formast slik at overvatnet renn tilbake til sjøen og ikkje vert 
magasinert inntil bygningar. Nye bygningar må leggast minimum fem meter frå enden av oppfylt område slik 
at bølgene vert dempa før dei treff bygga. Bygningane bør ha ein grunnmur som er heva 30-40 cm over 
bakkeplan. Lågeste golvhøyde er +3,3 meter over havet (NN2000) for tiltak i tryggleiksklasse F2. Dette er 
0,5 m over dimensjonerande stormflonivå. 

7.10 Støy 

Berekningar av støy frå vegtrafikk i framtidig situasjon (prognoseår 2031) er berekna i samsvar med 
gjeldande retningslinje T-1442 og skildra i vedlagt støyrapport. Planforslaget opnar ikkje for støyfølsam 
bebyggelse. 

7.11 Risiko- og sårbarheitsanalyse 

Med utgangspunkt i fyrste forslag til detaljregulering for turistknutepunkt Vanylven er det gjennomført ei 
risiko- og sårbarheitsanalyse (ROS-analyse). Denne skal etterkomme plan- og bygningsloven sine krav om 
ROS-analyser ved all planlegging (jf. § 4-3). ROS-analysen utgjer reguleringsplanen sitt dokument 04 og 
viser til fleire av vurderingane/analysene som er vedlagt reguleringsplanen: 

• Geotekniske grunnundersøkelser Åheim - Åheim sentrum og Tue-krysset. Datarapport. 
Dokumentnummer: 52102823 RIG-R0., Norconsult AS, 2021-06-25. 

• Vurdering av områdestabilitet for Åheim sentrum og Tue-krysset i Vanylven Kommune. 
Dokumentnummer: RIG01-N01. Norconsult AS, 2021-10-04.  

• Stormflo- og bølgeanalyse ved Åheim og Tue-krysset. Dokumentnummer: Havn-01. Norconsult AS, 
2021-06-22. 

• Flomvurdering Åheim. Dokumentnummer: NO-HYD-01. Norconsult AS, 2021-08-18.  
• Støyutredning, reguleringsplan Tuekrysset.  Dokumentnummer: AKU-R01. Norconsult AS, 2021-10-

06. 

Planområdet framstår generelt, med dei tiltak som er skildra og føresett fulgt, som lite til moderat sårbart. Det 
har blitt gjennomført ein innleiande fareidentifikasjon og sårbarheitsvurdering av dei tema som gjennom 
fareidentifikasjonen framsto som relevante. Følgande farer har blitt vurdert: 

• Ustabil grunn  

• Flaum, stormflo og bølger 

• Trafikkforhold 

Det er gjennom fareidentifikasjon og sårbarhetsvurdering identifisert tiltak som det ut frå 
samfunnstryggleiksomsyn er nødvendig å gjennomføre for å unngå å bygge sårbarheit inn i dette 
planområdet. 

Fare Sårbarheits- og risikoreduserande tiltak 
Ustabil grunn Det er gitt føresenger med krav om vidare geoteknisk dokumentasjon i byggefasen. 
Havnivåstigning, 
flaum og stormflo 

Det er lagt inn omsynssone på området som utgjer faresone for flaum og stormflo, og 
det er knytt føresegner til området.  

8 Innkomne merknadar 

8.1 Varsel om oppstart våren 2021 

Møre og Romsdal fylkeskommune, datert 12.05.21 

1. Omdisponering av dyrka mark bør berre skje der ein ikkje har gode alternativ. Med bakgrunn i 
landbruksmeldinga for Møre og Romsdal vil vi vurdere å fremme motsegn til planen. 

2. Vi vurderer planområdet til å ha potensiale for automatisk freda kulturminne og stiller krav om 
arkeologisk registrering, jamfør § 9 i Kulturminnelova (KML). 

3. Planarbeid må greie ut dei trafikkmessige verknadane av planen; eksisterande og framtidig 
trafikksituasjonen, trafikktryggleik for mjuke trafikantar, trafikkavvikling, kapasitet og belastning i 
kryss/avkøyrsler, og parkering. 

4. Vi forventar at reguleringsarbeidet tek omsyn til reguleringsplanar under arbeid, og at det blir regulert 
g/s-veg innanfor planområdet i tråd med påbegynt reguleringsplan «Åheim gang- og sykkelveg». 

5. Vi føreset at tilkomst til området blir etablert mot fv. 620. 
6. Vi føreset at eksisterande avkøyrslar blir vurdert sanert og samordna der det er mogleg. 
7. Byggegrense er 50 meter frå senter av vegen. 
8. Gjeldande vegnormalar må leggast til grunn for reguleringa. 
9. Både Åheimselva og Vannylvsfjorden har moderat økologisk tilstand. Førstnemnde har moderat 

tilstand med bakgrunn i bestandstilstanden for laks og sjøaure. Då bestandane er under sterkt press, 
er det viktig at ny aktivitet ikkje forverrar situasjonen ytterlegare. Dette omsynet må takast i ein 
eventuell anleggsfase og det er viktig å hugse på at tilrettelegging av areal vil føre til auka aktivitet 
ned mot elva og elvebredda. 

10. I oppstartsvarselet nemnast reinseanlegg som mogleg løysing på spillvatn frå bubilar og 
sanitæranlegg. Det er viktig at konsekvensane av eit slikt reinseanlegg blir kartlagte før det eventuelt 
blir vedtatt at ein slik reinseløysing skal nyttast. Fylkeskommunen tilrår å nytte eksisterande 
kommunalt nett. Eit eige reinseanlegg fører også med seg behov for tilsyn, vedlikehald og tømming. 

11. Det må også utgreiast om tiltaksområdet ligg i eit område som er flaumutsett også i framtida. 
Eventuelle flaumsikringstiltak må vere tilpassa fiskens habitat og vandringsmønster. 

Kommentar til merknad: 

1. Forholdet til landbruksjord er vurdert som ein del av planarbeidet og skildra i kap.4.5, 7.5 og i 
vedlegg 6. Vanylven kommune vurderer at området ved Thue-krysset er svært veleigna og ønskeleg 
til føremålet som reguleringsplanen viser og ønsker å ta i bruk akkurat dette arealet. Det har vore 
jobba mykje med plassering av arealføremål slik at både ønska funksjonar og mest mogleg av 
eksisterande landbruksjord vert ivareteke. Vidare har det vore kontakt med bonden som driv 
området og det er gjort ei vurdering av alternative/kompenserande område (sjå vedlegg 6). Alt i alt 
vurderer kommunen at ca. 5 daa landbruksjord må vike for dette tiltaket. 

2. Planområdet er undersøkt for automatisk freda kulturminne seinsommaren 2021, sjå omtale i kap. 
7.8. Det er gitt føresegner til planen som seier at alt arbeid skal stansast umiddelbart og 
fylkeskommunen skal varslast dersom det dukkar opp kulturminne under anleggsarbeidet. 

3. Trafikkforhold er skildra og vurdert i planomtalen kap. 4.2 og 7.2. 
4. Det er i arbeidet med planen tatt omsyn til det pågåande reguleringsplanarbeid for mjuke trafikantar 

langs dei to fylkesvegane. Planen er tilpassa gang- og sykkelveg som planleggast i tilstøytane plan 
langs fv. 61 og fv. 620 

5. Området har fått tilkomst frå fv. 620 slik fylkeskommunen tilrår. 
6. Tatt til etterretning. 
7. Byggegrense er satt 20 meter frå senter av vegen. 

8. Gjeldande vegnormalar er lagt til grunn for reguleringa. 
9. Reguleringsplanen påverkar ikkje naturtypene i/langs Åheimselva. 
10. Vanylven kommune har gått vekk fra ønsket om å legge til rette for bubilparkering på dette området. 

Slike funksjonar ønskjer kommunen å inkludere i planen for Åheim sentrum. Det er lagt opp til at 
området skal betenast av eksisterande kommunalt avlaupsnett. 

11. Flaum, stormflo og bølgjer er skildra og vurdert både i dette dokumentet (planomtalen), i ROS- 
analysen (dokument 04) samt i vedlagte utgreiingar (vedlegg 3 og 4). 

Statsforvaltaren i Møre og Romsdal, datert 12.05.21 

1. Ut frå at planføremålet er sterkt i strid med den nasjonalt viktige interessa jordvern, vil vi allereie no 
varsle at Statsforvaltaren sannsynlegvis vil fremje motsegn mot planen dersom den blir lagt ut til 
offentleg ettersyn. 

2. Dersom kommunen likevel ønskjer å gå vidare med planen, må konsekvensane for landbruket 
utgreiast. 

3. I tillegg må det gjerast ei grundig vurdering og kartlegging av om det finst andre areal som er eigna 
til føremålet og som ikkje i denne grad går ut over viktige overordna nasjonale målsettingar. 

4. Vi reknar med at elveigarlaget ønsker å komme med innspel her. Vi ber difor om at dei spesielt får 
tilsendt eit eventuelt planforslag før offentleg ettersyn. 

5. Det må gjennomførast ein risiko- og sårbarheitsanalyse for området, jf. plan-og bygningslova § 4-3. 

Kommentar til merknad: 

For punkt 1-3: Sjå punkt 1 i svar til Møre og Romsdal fylkeskommune. 

4. Elveeigarlaget får tilsendt planen i samband med offentleg ettersyn. 
5. Det er utført ei ROS-analyse for området, sjå dokument 04. 

NVE, 11.05.21 

NVE har sendt sitt standardbrev med gode råd og rettleiing. 

Kommentar til merknad: 

Tatt til orientering. 

Kystverket, 15.04.21 

Kystverket har ikkje innspel/merknadar til planlagte føremål og avgrensing av planområdet. 

Kommentar til merknad: 

Tatt til etterretning. 


